
dann dass die Eydtgnossen der merteyl vf den fryden verwillgen
wolltendt.

Darnach wardt der fryden widerumb vfgerichtt zwüschen dem
künig von Franckrych vnd den acht orten, nämlich Bernn, Lucernn,
Vnnderwaldenn, Zug, Glaryß, Fryburg, Solothurnn vnd Abbentzell
mit denen züverwanten Müllhußenn, Bielnn vnd Wallisß.

Als nun mit grosser müe vnd arbeyt der fryden wider vfgerichtt
wardt, was er glichförmig, wie das zu Jänff erlütert was, dann allein
von denen Eydtgnossen vorbehalten disere zwon nachverschribnen
artikel:

Zu dem ersten, daß die zachen jar nach des künigs todt die
Eydttgnossen jn keynen wag der vereynung berüeren noch begrifen
sollten. Vnd beschach das ouch zu dem teyl, ob man die anderen
fünf ort ouch jn den fryden bringen mocht.

Zu dem anderen, dass die bezalung gekürzert wurde jn sollicher
gestalt, daß die erste von stundt an gaben wurde, die andere vf
Joannis des toüfers tag jm summer, vnd die drytte über ein jar, vnd
die letste über zwey jar. Sämlichs verwillgotend bedt partyen ein-
anderen vnd gabendt darumb einanderen brief vnd sygel, vnd die
fast wol bewart.

Nun hattend die acht ort ein besunderen tag zu Bernn, wie sy
die fünf ort jn den fryden bringen mochten, vnd wurdendt zu rat,
das von denen acht orten von einem yederen ort ein erliche bott-
schaft jn die fünf ort geschickt solt werden, sy früntlichen zu bät-
ten, ouch ermanen vnd bitten, daß sy jn den fryden mit anderen
Eydtgnossen verwilgen wolltend. Aber es mocht vf die zit kein bitt
an den fünf orten beschiessen noch helfen, dann daß sy nüt anders
tun wolltend, dann das sy gut dünken mocht.

Da nun die acht ort verstündendt an den fünf orten, daß sy
kein fryden mit dem künig wollten annamen, da gelobtendt die acht
ort züsamen, den fryden zu halten [fol. 89V] wider mangklichen
one jntrag vnd widerrädt, ouch den vestengklichen zu halten vnd
einanderen helfen, den zu handthaben.

Nachdem nun der fryden beschlossen ward, wie obstadt, da
furent die Frantzoßen gan Jannff. Da lagendt zweymal hundert
tusent krönen, die furtend sy gan Bernn vnd vberantworten das
denen acht orten. Aber der fünf orten anzal wardt ouch gesündert,
jnen zu gäben. Da sy nun nit jn den fryden woltendt, fürtentz die
Frantzoßen widerumb gan Jänff vnd hinderhieltend es jnen vor,
bis daß der frydt gemacht wardt von allen ortern der Eydtgno-
schaft. Demnach gaben ouch die Frantzoßen die pension, die jn-




